
 
 
 
 
Рой Хэссион  
 
Эзэн Есүс маань биднийг хамгийн даруу буюу хамгийн доод хэргэм зэрэгт үйлчлээсэй 
гэж хүсдэгээ Шинэ Гэрээн дээр маш тодорхой хэлж үлдээсэн байдаг. Тэр биднийг боол 
болон үйлчилж ч болон үйлчлэхгүй байсан ч болно хэмээн нэмэлт үүрэг даалгавар 
болгон үлдээсэн юм биш. Харин энэ нь хэрэв Христийг мэдэж, Түүний ариун байдлыг 
өөртөө аль ч хэмжээнд хүлээн авсан дагалдагч бүрийн Бурхантай харилцах шинэ 
харилцаанаас үүдэлтэй зүрх сэтгэл юм.  Шинэ Гэрээнээс харвал Эзэн Есүс Христийн боол 
гэдэг үг нь Грекээр “хөлсөлсөн боол” буюу цалин авдаг, тодорхой эрхтэй боол гэдэг утгыг 
илэрхийлдэггүй харин ямар ч эрхгүй, өөрийнхөө эзэний өмч хөрөнгө болсон, түүний 
хүсэж шаардсан бүгдийг хийх ёстой, давж заалдах эрхгүй боол гэсэн утгаар хэлэгддэг.  
 
Үүнээс гадна Өөрийн хүслээр “Өөрийгөө юу ч үгүй болгон боолын дүрийг авахад/Фил 
2:7/”  бэлэн байсан Тэр Нэгний боол гэдгээ ойлгож, ухаарах нь боол байх үйлчлэлээ бид 
илүү гүнзгий ойлгоход тусална. Тэр Өөрийн эрхийг харгалзахгүй Бурхан Аавын хэлснийг 
болон хүн төрөлхтнийг Бурхан уруу эргүүлэн авч ирэхийн тулд өөрсдийнх нь уур 
хилэнгээс бий болох үр дагавраар бүгдийг үйлдэхэд бэлэн байсан.   
 
Та, би, бид бүгдийн төлөө, Өөрийнхөө бүтээлүүдэд үйлчлэхийн тулд даруу төлөв 
байдлаар бидний боол байсан бөгөөд байсаар байгаа Тэр Нэгэний боол байхаар 
дуудагдсан юм.  
 
Тэгэхээр бидний үнэн байр суурь хичнээн дорд юм бэ! Эзэн Есүс Христээр удирдуулна 
гэдэг нь юу гэсэн үг болохыг энэ сэдэв маань харуулж байна.  
 
Цаашилбал бид Эзэн Есүс Христийн боол гэдгээ хажуудаа байгаа хамтран зүтгэгчиддээ 
хэрхэн боол болон үйлчилж байгаагаараа харуулж болно. Бид харилцаж байгаа 
хүмүүсийнхээ өмнө боолын дүрийг өмсөж, хамгийн доод байр сууриас үйлчилж байгааг 
Өөрийнх нь өмнө даруу болон боолын дүрийг өмсөж байгаа гэж үзэн, бид Эзэнээр 
шүүгдэх болно.  Даруу байн, золиос гаргаж бусдад үйлчлэх хүсэлгүй байхыг Эзэн Өөрт нь 
үйлчлэх хүсэлгүй байна хэмээн үздэг.  
 
Харин одоо бид үүнийг хүлээн авч, амьдралдаа хэрэгжүүлэх цаг болжээ. Хэсэг хугацааны 
өмнө Бурхан надад Лук 17:7-10  ишлэлээр дамжуулан ярьсан юм.  
 
Та гэртээ хонин сүргийг тань хариулдаг эсвэл тариалан хаддаг зарцтай байлаа гэж бодъё. 
Тэгвэл хадлангаас ирсэн зарцдаа “Миний хажууд суугаад, хоол идэрэй” гэж хэлэх үү? 
“Миний оройн хоолыг бэлдээд, намайг хоолоо идэж, ууж дуусах хүртэл хүлээж бай. 
Намайг дууссаны дараа чи идэж болно.” гэж хэлэх байсан уу? Эсвэл зарцдаа даалгасан 
ажлыг тань хийж дуусгасан учраас баярлалаа гэж хэлэх үү?  Үүнтэй адил боол тань 
даалгагдсан ажлаа хийж дуусаад “Би бол зохисгүй боол. Би өөрийнхөө үүргийн л дагуу 
үйлдсэн.” гэж хэлэхгүй гэж үү.  
 



 
 
Таван тэмдэг  
 
Би боол хүний таван тэмдэг байдгийг олж харлаа.  
Юуны түрүүнд боол хүн хэдийгээр хийх ажил байсан ч гэсэн эзэн нь даалгах юм бол өөр 
ажил хүлээн авахад бэлэн, хийж гүйцэтгэх хүсэлтэй байх хэрэгтэй. Сургаалт зүйрлэл дээр 
гарсан боол талбай дээр ажилласан хүнд өдрийн дараа ч эзнийхээ хоолыг бэлдэхэд 
бэлэн байсан бөгөөд түүгээр ч барахгүй түүнийг хоолоо идэж дуустал нь хүлээх 
шаардлагатай байсан. Эзэн нь хэлэхэд боол ямар ч асуулт, эргэлзээ, өөр хүлээлтгүй 
тийнхүү үйлдсэн. Харин бид ийнхүү үйлдэхийг хүсдэг бил үү? Иймэрхүү зүйл шаардагдах 
үед дургүйцэл болон өөрийгөө өрөвдөх байдал зүрх сэтгэлд тань маш хурдан бий 
болдоггүй гэж үү. Харин гомдоллож эхлэх нь бид өөрсдийн гэсэн эрхтэй юм шиг л 
аашилж байгаагийн шинж. Боолд өөрийгөө мэдэх эрх байдаггүй шүү дээ.  
 
Хоёрдугаарт, боол хүн эзэндээ үйлчлэхийн сацуу “баярлалаа” гэсэн үг, талархлын 
сэтгэлийг хүлээх ёсгүй. Бусдад үйлчлэх үед тухайн хүмүүс биднийг өөрсдөд нь үйлчлэх 
ёстой мэт хандаж, талархсан сэтгэлээ илэрхийлэхгүй үед өөрийгөө өрөвдөх сэтгэл төрж, 
гомдоллодог шүү дээ. Гэхдээ боол хүн ийм зүйл хүлээдэггүй байх хэрэгтэй. Цалингаар 
ажилладаг боолууд ийн талархал хүлээж магад. Гэвч бүрэн худалдагдсан боол хүн ийм 
хүлээлттэй байж болохгүй.  
 
Гуравдугаарт, эдгээрийг үйлдсэн гээд амиа бодсон сэтгэлээр бусдаас хариу төлбөр авч 
болохгүй. Сургаалт зүйрлэлийг уншаад эзэн нь үнэхээр амиа хичээсэн, бусдыг боддоггүй 
хүн байна гэж надад бодогдсон. Тэглээ гээд боол нь эзнээсээ цалин хөлс, илүү зүйл 
шаардах боломжгүй шүү дээ. Яагаад гэвэл тэр эзнийхээ ашиг сонирхол, аминчхан 
үзлийнх нь төлөө ажиллаж байгаа бөгөөд түүнд үйлчлэхгүй л бол болохгүй.  
 
Харин бид хэн бэ? Магадгүй бид заримдаа өөрсдийнхөө хүслийг доош нь тавьж, 
талархал хүлээдэггүй ч амиа бодсон бодол маань зүрх сэтгэл дотор минь байж л байдаг. 
Харин боол хүний сэтгэл ийм байдаггүй. Тэр эзнийхээ үнэнч, сайн зарц гэдгээ батлахын 
тулд бусдын аминчхан байдлын төлөө ажилладаг.  
 
Гэсэн ч эдгээр нь хангалтгүй бөгөөд боол хүний дөрөвдүгээр шинж чанар гэж байгаа. 
Эдгээрийг үйлдсэн гээд өөрөөрөө бардамнах, өөртөө баяр хүргэхийн оронд Түүний өмнө 
зохисгүй боол гэдгээ үргэлж санан, хүлээн зөвшөөрөх хэрэгтэй. Бид яг төрөлх мөн 
чанартаа Бурханд болон бусдад хэрэгтэй хүмүүс биш. Бид өөрсдийн хүслээр үйлчилж 
буй нь махан биеийнхээ сайн сайхан ба төрөлхийн зөрүүд, бардам зүрх сэтгэлтэй 
биднээс биш харин бидэнд үйлчлэх хүсэл эрмэлзлэлийг өгөх Эзэн Есүс бидний дотор 
оршдог учраас үүнийг үргэлжид бие махбодь, сэтгэлдээ тунхаглан, хүлээн зөвшөөрөх 
ёстой юм.  
 
Тавдугаар тэмдгийг бидний төрөлх хүн маань хүлээж авахад ихээхэн бэршээлтэй 
тулгардаг.  Бидэнд өгөгдсөн болон тушаагдсаныг дуулгавартай, даруу сэтгэлээр үйлд. 
Бидэнд өгөгдсөнөөс нэг ч алхам илүүг бид үйлдээгүй шүү дээ. Бурхан хүн төрөлхтөнг 
өөрийн боол болгон бүтээсэн боловч Бурханы боол байхаас татгалзан, эсэргүүцснээр 
бидний гэм нүгэл бий болсон. Бид дахин түүний боол болон харилцаагаа сэргээх 



боломжтой. Хүн өөрөө энэ л шалтгааны улмаас бүтээгдсэн ба тийнхүү тослогдохын тулд 
ямар нэгэн онцгой зүйл хийж үйлдээгүй. 
 
 
Энэ бол Загалмайн Арга зам юм. Бурхан Өөрөө эхлээд бидний төлөө хамгийн дорд Боол 
болсон байхад бид ч тийнхүү алхах ёстой биш гэж үү? 
 
Доошоо ба дээшээ  
 
Өнөөдрийн сэдэв танд нэг л хэцүү, биднийг юм юмнаас хориглож, доош нь унагахыг 
оролдож байгаа юм шиг санагдаж байна уу? Гэвч энэ бол дээшээ гарах цор ганц зам 
гэдгийг би баттай хэлж чадна. Энэ нь Есүс Эзэн хаан ширээндээ очих зам нь байсан ба 
бид ч сүнслэг хүч чадал, эрх мэдэлд хүрч, үр жимсийг гаргах цор ганц зам юм.  


